
Da Newton, ar c’hazh a c’hallfe bezañ bet patrom da
Rouzig.
Da Nicolas, aet diwar-wel en tu all da vevenn ma
hollvedig etre linenn gentañ ha linenn diwezhañ an
danevell-mañ..

Trugarez da v/Mich Beyer evit an adlenn hag ar
reizhadennoù.



I

Ne zeue elfenn danvez ebet en arbenn dezhañ p’edo o skarzhañ a-dreuz an ec’honder divent,
elfenn danvez ebet da herzel ouzh e red. War skramm diliv an Netra e laoske an egorlestr ur roudenn
steredennek diwarnañ, koumoulennad poultrenn aour o wilc’hata, ur roudenn pell re eeun avat evit
magañ tra estreget enoe. Ur c’hant kilometr pelloc’h ez ae al lost aour diwar wel, sunet gant an duder.

Aet e oa e evezh digantañ, p’edo o vont a-dreuz an egor divent, aet da-heul soñjoù e gase pell,
kalz pelloc’h eget ne c’hallfe biken e egorlestr mont. Edo e skiant o klask penn d’an Hollved, d’ar pezh a
vez graet krouidigezh anezhañ gant darn, d’un dra bennak n’hallfe gwech ebet e veiz kaout krog ennañ.
Edo o klask sederaat en-dro.

Pa oa aet pelloc’h eget ar pellañ stered, ken na zeue mui o sklêrijenn da bismigañ e lagad, e oa
savet ur barr anken ennañ. A-viskoazh eo bet ar veajourien a bep liv hag a bep doare war glask eus
arouezioù fetis, ken evit en em lec’hiañ, ken evit kaout nerzh da vont pelloc’h. Bez eo ar merkoù-se
testoù eus ur bed bras a bak hag a c’houdor anezho, ur bed hag a lak un termen d’o uhelc’hoantoù, ur
bed a ra dezho barlenn ur vamm veur. Ar veaj a oa-eñ oc’h ober ne oa bet den en e raok o kas anezhi
betek penn. Pe benn ? Ar pezh a veze kuzuliket dezhañ e pleg e skouarn gant e reizhpoell hag e skiant
vat a zislavare e gredennoù ar startañ, a yae a-enep d’ar pezh e oa e glopennad e-tailh da empentiñ :
diziwezh an egor.

Paneved e egorlec’hierezioù diniver hag a verke splann ha difazi e hentad dezhañ, hag a roe
dezhañ da c’houzout ez ae war-raok bep eilenn, ne oa tra a gement a c’hallfe reiñ dezhañ da welout, da
verzout stumm pe stumm, e oa o cheñch lec’h. Lec’h ? Ha bez e vez lec’h diouzh lec’h pa ne vez fin da
netra, pa ne vez ket mui eus dibunadeg teogus ar stered, ar planedennoù, an adplanedennoù o vont e-
biou, eus korolladeg didrouz an egorgoumoulennoù, c’hwezhet livioù dibar enno gant bannoù an
heolenn dostañ ? A gement-se ne oa anv ebet ken abaoe pell, ken pell ma oa aet diouzh skramm e
zaoulagad koulz lavarout betek eñvor an arvestoù marzhus-se hag a oa bet-eñ bamet ken alies outo anez
santout an disterañ from avat.

Ur samm a vije aet diwar e choug m’en dije gouezet war-zu petra edo o redek. Hag ur pal a oa
d’un dec’hadenn diroll dre tachennoù diziwezh, hag ur veaj e oa zoken eus e redadenn pa ne vefe biken
un treizh anezhi marteze, pa ne zeufe biken ar ribl all hirc’hortozet?



II

Ar ger Douar a zeuas da soñj dezhañ evel ur frankadenn. Aesoc’h a-se en em gavas e anal,
fraesoc’h e soñjoù.

Meur a vloaz a oa aet e-biou abaoe e zisparti. Ent bihan deja en doa bet lakaet en e soñj bezañ un
den a ziforc’h. Un doare sorc’henn e oa. Aet e oa dindan he dalc’h diwar re lorc’hentez moarvat. Netra
diaesoc’h avat eget seveniñ ar seurt stultenn er bed ma veve. Eno ne oa hent digor ebet d’an neb a venne
ober diouzh e benn e-unan. A zo kaeroc’h, ken nemet diskouez bezañ lusket d’en ober a oa pec’hed, a oa
arvar da vezañ lakaet da oristal, da zen didalvez d’ar gevredigezh. Hounnezh a oa renet he mont en-dro
gant ur ger-stur nemetañ :«Talvezit d’un dra bennak ». Pep hini, kerkent ha ganet, a veze lakaet ur roll
dezhañ. Ouzh daoulagad an holl e veze ret dezhañ kuzhat e dech fall d’an divoutinder. A-lazh-korf e oa
en em roet d’ar studioù da gentañ, gant ar soñj en defe bet evel-se un tañva da blijadurezhioù spered
ankouazet. Ouzhpenn gwech ne sachas gantañ nemet kerse. Bep ma ‘z ae ar skiantoù war spisaat e
strishae kelc’h an danvezioù studi er skolioù. Ne veze studiet netra ouzhpenn d’ar pezh a c’halle bezañ
lakaet e pleustr kerkent. Ouzh ar ret n’eus ket a remed ha neuze e teskas leviañ an egorlistri.

Ha mont a reas skuizh.
Alese ma savas c’hoant ennañ da vont da foetañ bro. Ouzh pep keodad avat e oa difennet groñs

mont ‘maez kêr. Evit mont eus an eil kêr d’eben e veze heuliet hentoù dindan zouar. Youenn evelkent a
gavas an tu d’en em laerezh ha d’en em silañ er maez. Ar vrud a oa bet da lârout e oa un norig kuzh er
volzenn warez, bet toullet gant floderien evit eskemm marc’hadourezh ouzh an diavaezidi. Aet e oa
gantañ ur valizennad louzoù – war ar vezegniezh en doa ranket pleustriñ ivez e-kerzh e amzer studi –
ablamour ma embanne pennadurezhioù ar vro e oa gagnet aer ar maezioù hag e vefe nep piv bennak a
yafe er-maez en arvar da chom klañv-bras.



III

Kerse a voe gantañ raktal ma welas feson an diavaez. Biken n’hallfe toullañ hent a-douez
brouskoadoù ha strouezh kenweet ken stank !

Kerse ... ha souezh. Gant ar from – ral dezhañ bezañ seurt santad ennañ – e lezas un estlammadenn :
bannoù an heol o kammigellat eus an eil delienn – deuet treuzwelus – d’eben. Ne gave ket gantañ betek
neuze e c’halle ar goulou bezañ ken brav, bezañ estreget... talvoudus.

A-daol-trumm e teuas betek e zivskouarn ur sourradenn danav. Ur bod a voe strilhet, un delienn sec’h
bennak a voe lakaet da strakal ha dont a reas ur c’hazh rouz war-wel, o paterat ouzh e welout. Dispont-kaer e
tostaas hennezh, en ur ober d’e lost gwagenniñ a zehou da gleiz, en ur rimiañ e gostezioù ouzh kofoù-gar
Youenn evel pa bedfe anezhañ da vont ouzh e heul.

« Sed aze unan, a soñjas, ha n’eo ket ken gouez hag ar c’hlasvez a-ziwar-dro, evit doare. » 
Kizhier a oa er c’hêrioù, kizhier e-leizh. Unan en doa bet da wellañ komper pa oa krennard ha techet

e oa marteze da garout an dud evel ma kare e gazh : ezhomm eus o bezañs, o c’horfoù, o selloù, diaes dezhañ
avat rannañ ar pep all eus e vuhez ganto.

- Penaos ‘r foeltr ez in-me war da lerc’h, Rouzig » a laoskas gant an nec’h, « pa n’eus hent na
gwenodenn, d’un daoudroadeg bras eveldon da nebeutañ. Brav eo dit pa ‘z out bihan ha ouesk. 

Ar c’hazh ne gomprene ket hag a zalc’he da vont pennek war-raok. Strivañ a reas Youenn d’ober ur
c’hammed davet e vignon lemmskouarnek. E groc’hen a grafignas ouzh drez ha spern, a skaotas ouzh linad.
Gant ar boan e reas ur c’hamm vil d’e vuzelloù hag e lezas un aridennad gerioù gros ha na vint ket skrivet
amañ gant ar resped deoc’h. A-greiz ma oa o sakreal e cheñchas tu da bleg e vuzelloù gant ur mousc’hoarzh.
Aze, dirak e zaoulagad e oa ar c’hazh o vont, en ur gas e benn a-dreñv a du da du, gant ur wenodenn yeotek,
ledan a-walc’h d’un den da dremen aes. Hennezh a droas e voullig rouz a benn war-dreñv, hañval gantañ e oa
o tichekal ar mell amparfal a oa chomet sac’het gant disterik tra.

- Gortoz ac’hanon ‘ta ! a hopas war al loenig, « amzer din d’en em zizober eus an drein daonet-se
… » 

Ha goude hir soñjal :
- Lâr din, Flammenn Lostek, klaoustre n’eo ket ganit eo bet graet an hent-mañ ? 
Flammenn Lostek a viaouas. O koll pasianted e oa. Ha setu, en diwezh, Youenn a-revr gant ar bisig, o

pilpasat.
War-hed un hanter lev bennak e talc’hjont da vont, gronnet gant brouskoadoù stank a virvilhe gant ur

vuhez diwelus. Ur wechig an amzer e chome ar c’hazh a-sav-pik. E zivskouarn a sonne war e gern, e gein a
gromme. Ne vefe bet den evit merzout, gant e gorfig war stegn ha war api, an disterañ fiñvadenn. Hag a-greiz
holl e lamme en ur bod bennak gant ur preizh bihan ha na oa bet gwelet nemet gantañ e-unan. Gwechoù zo e
teue war e giz, lostek ha tres ar brasañ feuk warnañ. Pa ne rae ket tro wenn e teue gantañ, stardet mort etre e
zentigoù, ul logodenn pe ul labous. Morse n’o debre avat. Ha koulskoude, war a wele Youenn diouzh e
gorfig kuilh, ne oa ket ar bisig diwar yun. Un trouz a savas neuze, par da voudadenn ur c’heflusker bihan.

- O rouzmouzat emaout , Leonig Ruz ! a chuchumuchas Youenn.
Respont ebet. Ne viaouer ket a-greiz rouzmouzat evelkent.
Ne voe ket pell Youenn o kompren petra a oa kaoz d’e blijadur. Trumm e oa aet ar c’hornadig bro

war gemm. Aet e oa distankoc’h ar gwez ha mont a raent da ober ur rouedad voull a bake an dro da barkeier
a bep stumm hag a bep ment. Ledanaet e oa d’an hent ivez, hag o vale e oant a-benn neuze etre daou bezh
kleuz uhel, girzhier fonnus warno. E-kreiz an hent e rede ur seizenn c’hlas a rae disrann etre div roudenn
garanet don en douar.

O lakaat tizh e oa bremañ Leonig Ruz, hag eñ o kerzhout war e nañvig betek neuze. Ha Youenn da
astenn e gammedoù d’e heul. D’an drotig neuze eo e tifoupas an daou gomper en ur gêriadenn a c’hiz kozh.
Pa lavaran a c’hiz kozh ez eo deoc’h da gompren. E gwirionez emaon pell a-walc’h diouzh santadur Youenn
hag en doa a-benn neuze distaget e selloù diouzh e geneilig. Dezhañ e oa, moarvat, an tolpad tiez mein
dilorc’h-se e maez a c’hiz, iskis paneveken. En ur par berr o doa ensellet e zaoulagad lemm hag arroutet war
an evezhiañ kement lec’h, kement kornig ma c’halle e selloù tapout. Ha ne gavas mann evit kas kuit bec’h an
estrenvan diwar e choug. Neuze e troas adarre ouzh e gazh.

Pe gazh ?
Dirazañ, war an takad douar melen a save koumoulennadoù poultrenn diwarnañ, dibradet gant an

avel vouk, ne oa ene bev ebet ken da welout. Na tres na ardamez eus Leonig Ruz.



- Heolig Lostek ! Pelec’h out bet o kuzhat? Me da zineizho ! a daranas gant ur vouezh taer evit kemer
e greñv warnañ e-unan. En e greizon e kleve ur vouezhig heg ha goapaüs :
« Gant ma c’halli e gavout, Youenn gaezh, da vignon nemetañ eo war an tamm douar-mañ ha panevetañ e
oas kollet brav bremaik.»

- Kreouichenn Dan, deus d’am c’haout, n’am dilez ket memestra, mignoned vat e oamp, ’oamp ket ? Da
dud e karfe bezañ lavaret heñveldra, ur mare ’oa bet.

Da respont, sourradenn an delioù o kengrenañ. Betek neuze ne anaveze an avel nemet diouzh ar
stroñsadennoù spontus, gourdrouz enno, a blante e bolzenn ramz kêr. O paouez bezañ gounezet e oa gant
flouradennoù klouar ar mestr c’hwezher.
« Ma lavaran e anv e teuio sur » emezañ outañ e-unan, ken asur e vouezh ha ma embannfe bezañ gouest da
ziskar an oabl hag e stered en ur ser war-bouez ur blegadenn viz. N’eo ket gant an avel e voe eilgeriet en dro-
mañ. Ur vouezh a savas evel tarzh a gurun.

- Deuit e-barzh, paotr yaouank !

Prederiet ma oa gant e gazh, n’en doa ket gwelet Youenn, ar pikol peizant, ur c’hased a zen, sonn en
e sav e toull un nor, e zaouarn gantañ ouzh e zivlez. C’hoarzh a oa gantañ e-leizh e c’henou. Kichenik hag en
defe Youenn dreut roet douar d’e dreid evit skampañ a-dreuz parkoù evel ur marc’h skoemp. Padal, un dra
bennak madelezus a skede ouzh dremm an den, un dra bennak hegarat a lintre en e zaoulagad digor bras, ken
ez eas e nec’h digant Youenn ha chom a reas a-sav hanter-hent ar gridienn a oa o redek a-hed gwalenn e gein.

- O tont eus kêr ’maoc’h, kredabl bras ? eme ar menajer gwisket e maez a c’hiz.
- Ya , a respontas Youenn, lakaet fent ennañ gant bragoù distumm, ha bet glas pell a oa, an den a oa o

tont war-benn hent dezhañ. Mezhus en em gavas ivez gant an dizesk ma oa war doareoù e ved. Eñ, bet o
ruzañ foñs e vragoù war bankoù nouspet skol-veur, a chome ar pep retañ gantañ da c’houzout. Hag an den, a-
dal dezhañ, ha na oa ket dispeget e vousc’hoazh diouzh e fas, da lârout :
- Kollet ho prezhoneg ganeoc’h o tont war ar maezioù ? Nemet e vefe mut an den ? Gwir eo ez an tout e teod,
met ganeoc’h eo aes ar jeu ganin ! Na vezit ket abaf. Chom a rafec’h du-mañ gant ho koan ?

Trec’h d’e lentegezh e voe e c’hoant gouzout hag a veze bepred ouzh e vroudañ :
- Tud a-seurt ganin, añfin, kêriz pa lârin mat, ho peus bet gwelet c’hoazh ?
- ’C’hanta ya, ouzhpenn genaoueien zo du-se. Unanig bennak a oar tennañ o mad eus traoù lipous hor

bro. Boued a zeuont da gerc’hat dreist-holl. Ne badont ket gant ar c’hoant ober chervad gwech ha gwech all
ha n’eo ket diwar al loustoniaj a gustumit debriñ e vez dic’hoantet an nen, pell alese ! En eskemm hor bez
ganto louzoù ha traoù all ha na vezont ket kavet dre amañ – floderien a ran-me gant ar seurt-se. N’int ket
gwall heñvel ouzhit avat, un tamm mat rokoc’h, ha divergont an tamm anezho. Ar re-se a gav dezho int dreist
deomp war kement tachenn zo. Ret mat ober ganto koulskoude. An nor vihan kuzh az peus kavet moarvat da
zont er maez hag an hentig oc’h deuet gantañ betek amañ, zo bet graet ganto, pell zo a-hervez. Ur chañs
deoc’h bezañ kavet an hent mat.

En ur gomz e oant aet en o c’hoazez ouzh un daol goad. Youenn a reas ur flouradenn d’ar c’horreenn
lufr-se, en un danvez dianav dezhañ.

- An tredan, lakaomp, hor bez diganto, kalz dindan ar priz, o ene a werzhfent evit ur begad eus hor
boued. Sachit warni 'ta ! emezañ c’hoazh en ur ginnig dezhañ ur grampouezhenn bet ledet amann tev warni
hag ur gwiskadig sukr.

- Ul lip e bav ! a anzavas Youenn.
Hag e ostiz da c’hoarzhin diroll adarre.
- Pa ’z eus anv ganeoc’h eus lip e bav, sellit amañ un dra bennak a c’hoarzh muioc’h ouzhin c’hoazh.

Ur banne ho po ? Kemerit digomplimant, ne vefet ket klañv diwarnañ, ket diwar unan bepred.
A-greiz ma oa Youenn o vougañ diwar e vanne gwin-ardant hag o pasaat ez eas ur viaouadenn skiltr

war kaoz ar menajer.
- Aze ’maout-te, Bibi. Deus ‘ta. Gant hemañ ez a laezh !
Sklêrijennet e voe dremm Youenn.
- O ! Ma ruzellenn !...
-  Bibi  'anavezit ?
- Hag e ran ! Gantañ on bet degaset amañ. Ho kazh ’ni eo?
- N’eo ket, n’eo ket ‘vat. Dimp-holl eo Bibi, erruet e oa amañ, daou vloaz zo, war lost ur barr avel.

N’en deus ket kavet mestr ebet c’hoazh. An hini vihan gwenn, aze, zo din-me ha merc’h da Vibi a dra sur.
Emañ he mamm e krec’h, o tommañ ar gweleoù sur a-walc’h.



IV

Ur sizhun e chomas Youenn e Kergonan e ti Jord. Erru mat e oa bet dizale gant an dud. Meur a
wech e oa bet chomet gant e goan e tiegezh pe diegezh, brud e guñvded en doa graet tro kêr. Aner din
kontañ dre an hed hag ar munud an holl souezhadennoù a voe da Youenn pa oa koulz lavarout kement
tra eus ar bed-se e gentañ gwelout. Blaz ar baradoz a daole kement a c’hoarveze gantañ pa ouie ne oa
nemet ur gweladenner er vro-se ha na gemere tamm perzh en he foanioù.

Bibi, diouzh e du, a hañvale bezañ kavet ur mestr. Gwelet e veze dalc’hmat ouzh seulioù Youenn
pa ne veze ket ar c’hontrol. Deskiñ a reas Youenn ober diouzh al loen. Ur wech ma ne oa ket gwall droet
ar c’hazh da sentiñ en devoe Jord kerse o talañ outañ :

- Mat e vo dit diskenn diwar an daol un dro bennak, Bibi ! 
Pa ne rae ket al loen kalz a gas gant urzhioù an ozhac’h e savas kounnar en hennezh. Hag eñ da

huchal a nerzh e c’houzoug ken e krenas an ti gant e vouezh. Ar c’hazh a reas e benn mouzh, ur barr
fulor a savas ennañ ivez gant taerijenn dichek mestr an ti. Ober a reas un troñsañ d’e fri, sevel a reas e
vuzelloù a-ziwar e zentigoù lemm hag e fuc’has evel ma oar mab-kazh ober. Youenn, a-greiz e
c’hoarzhadenn, a zistagas :

- Hemañ zo gwiridik ken ez eo, te ’oar, dre du e tleez mont dezhañ ha n’eo ket dre nerzh. Sell 'ta.
Dilerc’hiadoù pesked bet divouzellet a dapas hag a lakaas en ur skudell ouzh troad an daol.
- Deus 'ta, Korvig Flour, amañ ez eus saourusoc’h banvez c’hoazh ouzh da c’hortoz.
Ne reas ket Bibi daou soñj. Amzer ul luc’hedenn hag e oa en traoñ.
- Bezañ laosk eo an dra-se ha netra ken !“ a enebas Jord.
- Ne oas ket gwell a-se evit lakaat ez soñj ober d’ur c’hazh plegañ ivez ! eme Youenn,

mousgoapaüs.
A-drek ti Jord e oa ul liorzh hir ha strizh marellet a dakadoù liesliv. Enni e oa lugumaj a-bep

seurt stank-ha-stank. En deiz-se, goude merenn, e oa bet Youenn o vale a-hed an alezioù bihan a oa
rannet klet ha kloz al liorzh ganto. War e bouezig e oa o vont, en ur sellout ouzh kement tra en em gave
gantañ. War-hed un daou gammed dirazañ e oa bravañ targazh ar c’hornad o tiskouez e galite. Chomet e
oa Youenn a-sav, dudi gantañ o sellout ouzh ar c’hazh o stourm ouzh un enebour faltaziet hag a oa ur
yeotenn da lost dezhañ, ur vleñchennig da bav hag ur betalenn da askell. N’en doa ket klevet Jord o tont.
Gant e vouezh uhel e c’hourlammas Youenn ur wech ouzhpenn hag e torras trumm da c’hoari ar c’hazh.

- Youenn, n’hallez ket bevañ e-giz-se diwar an dud ac’hann, a-hed an amzer. Hag a-hend-all,
n’hon eus ket gwall c’hoant ez afes diwar hom zro. Gant-se hon eus bet soñjet... En tu all da gêr ez eus
un ti dilezet. O chom e oa bet ennañ ur plac’h chomet intañvez ha divugel. Kendalc’het e oa bet-hi da
c’hounit he zammig douar gant sikour an dud all betek he marv, daou vloaz zo. Abaoe eo bet dalc’het an
ti e-ratre ganimp e-sell d’e reiñ d’an neb en defe ezhomm. D’ober zo el liorzh avat hag er parkoù outañ.
Met n’eo ket se ul labour en tu-all dit. Lakaet eo bet an ti ganit gant ar c’huzul kêr dec’h da noz. Ha ne vi
ket da-unan, a ouzhpennas en ur ober ur wilc’hadenn war-gaout ar c’hazh.

Gant ar from e chomas dilavar Youenn ha petra bennak ma ouie petra e vefe e respont e teuas
gantañ ur gaoz gwall luziet, tamm dibun ebet enni. Ma ’z eas Jord warni :

- Arabat dit klask kement-se a dro ganin, Youenn, lavar da soñj ha mat pell zo.
- Ne c’hallan ket chom, Jord, emezañ neuze, met n’houlan ket e kavfe deoc’h ho pefe graet

disterañ tra da zisplijout din. Ar vuhez a zo bet roet din da vevañ amañ, an degemer zo bet graet din, a oa
diouzh ma grad ken-ken, ha gras din da gavout kemend-all war ma hent. Nemet, ouzh ho toare bevañ ne
c’hallin biken en em ober, n’eo ket dleet din chom amañ. En ur bed kloz ‘m eus kaset ma buhez a-
ziagent, da zremmwel ne ’m eus bet ken nemet ur voger wer didreuzus, da donkadur netra nemet an hini
lakaet din en a-raok gant ma c’henseurted. Harzoù all, n’eus forzh petore danvez bennak a yafe d’ober
anezho, a raio atav din tec’hout a-raok. Ha pa vefent girzhier glas, birvilh ar vuhez enno. En o stern ne
badfen ket ur viken.. Ur pal am eus c’hoant da gaout, ur pal diouzhin ma-unan, ur pal a ijinin diouzh ret.
Amañ e vin kenteliet e stumm pe stumm evel ma oan bet gwechall ha ne vennan ket bezañ dindan dle
gant den ebet. Mont a rankan.

- Da-unan e vi ur wech ouzhpenn !
- A-viskoazh on bet. Deuet on boas. Ne ’m eus kavet nemet bedoù undoare. Ma hini, dizudi ha

digar, sorc’henn ar mont dreist an unan war an holl, ho hini, kenedus hag eeun, sac’het en e stumm a-
ziaraok, lamet m’eo bet diganeoc’h gant tud ma c’humuniezh ar binvioù da vont war gemm. War am eus



lennet e oa kont disheñvel gwechall gozh. Ur bed unan e oa eus hor planedenn, ha liesdoare koulskoude,
ne oa ket kelloù bihan serret warno o-unan ha dall evel bremañ.

- Gwir a lavarez, Youenn. War an hent az peus da vont gantañ e faziez, avat. Ar bed liesdoare a
hunvreez ennañ n’emañ ket da vezañ kavet, da vezañ savet emañ pe adsavet pa lavarin mat, daoust ha ne
rafes ket ar c’hammed kentañ davetañ o chom ganeomp. Harzoù a gavi, sur. Muioc’h c’hoazh a vo
freuzet ganit.

Youenn a oa stanket e veg outañ. O stourm e oa evelkent ouzh an arguzennoù flour ha
kendrec’hus edo o paouez klevout. Divorzañ e evezh a vanke dezhañ ober, chom hep bout temptet gant
an aezder, dallet, touellet, lorbet ha pa vije gantañ e-unan, divrazañ diouzh yoc’had pri diaoz e
vennozhioù mesket ur c’heal splann, argas kuit diwar e dro ar sorc’henn a dalveze dezhañ da zigarez
toull d’e dec’hadenn, anzav ar wirionez penn da benn.

- Gwir a lârez, a laoskas a-benn ar fin. Moarvat e teuio tud all war ma lerc’h hag a raio kement
na’m eus ket gallet ober amañ. Neuze e c’hallfet sevel ar gevredigezh nevez-se. Fiziañs ’m eus ennoc’h-
holl, tud eus an diavaez, ma’z eo gwir oc’h ken niverus-se. N’eus ket danvez ennon da seveniñ seurt
kefridi veur. Da varrekoc’h egedon d’ho selaouo. Me zo den evidon ma-unan, emgar, n’em eus ket
c’hoant da vezañ talvoudus da zen ha pa vefe evit adkavout ar baradoz kollet. Re all er graio, sur on
deoc’h. Din-me ez eus lakaet redek ha redek atav.



V

Antronoz, abred, e oa an holl war-sav. Damsklêrijennet e oa al leurgêr gant ar ruzell veure. A-
unvouezh e kane holl laboused ar vro, taer ha diskiant.

Youenn a yeas en hent, ur bisac’h pounner gantañ war koubl e vrec’h. Ur wech e troas e benn da
lârout kenavo d’ar strollad tud difiñv war ar blasenn. Dizale e voe re bell, ha re deñval c’hoazh anezhi,
da anavezout an eil dremm diouzh eben. E-unan e oa.

Ne oa ket !

Dirazañ, o lammedikat er yeot re c’hleb diouzh e bavioù diarc’hen, e oa Rouzig o vont, uhel e
lost gantañ ha skañv evel un nadoz aer.



VI

E-pad un devezh leun e kerzhas e-ser ar c’hazh. A-wechoù e chome a-sav da ziskuizhañ pe da zebriñ
pe da arvestiñ ouzh an natur tro-dro dezhañ. Ne oa ket e spered gant ar boued, deuet e oa e beadra a voued
evit daou zevezh ha a-hervez ne veze ket ouzhpenn un devezh hanter bale etre pep kêriadenn. Gant-se e
kerzhe dibreder, en ur sevel kestell el loar dre e soñj.

Erru e oa diwezhat an deiz hag en e soñj e oa en em staliañ en un tu bennak da goaniañ ha da gousket.
Evit-se en doa kavet ur frankizenn vihan en ur c’hoad hag a oa tre diouzh e c’hoant. Ar c’hazh avat ne zihane
ket da fistoulat ha ne felle ket dezhañ chom a-sav. A greiz pep kreiz e skampas a-dreuz koad, tizh bras
gantañ. D’ar red ez eas Youenn d’e heul, lezet e stalabard gantañ war al letonenn.

- Pellenn Flour, Pellenn Flour, da belec’h ’maout ’vont? 
Bec’h a save gantañ o heuliañ al loenig ha na oa ket e bar d’en em silañ er bihanañ skarroù, da grapat

ha da vont diwar-wel e bodoù iliav. Kollet en doa, ur wech ouzhpenn, roud Bisig.
Pa oa e fiziañs o vont bihan, skarzhet didruez gant an dic’hoanag, e tifoupas en ur frankizenn all, kalz

brasoc’h eget eben, mogerioù gwez glas-teñval tro-dro dezhi. En he c’hreiz e oa ul lochennig prenn ha mein
sec’h, toet gant kolo. Diwar kern an doenn e save ur siminal o tivogediñ. O pakañ he zro d’al lochenn,
dambar d’ur voger zifenn, e oa ur furketez daonet, binvioù merglet evit ar pep brasañ, un annev en o zouez
hag ur bochad traoù all ha na oa ket Youenn evit lakaat anv ebet warno. Anavezout a reas diouzhtu avat ar
stummig rouz hej-e-revr a oa o redek dre-douez ar repuajoù. Dizale en em gavas gant ar c’hazh e toull dor
digor-frank al lochenn. Ur vouezh vannous a savas eus penn traoñ an ti :

- Te eo Bisig, deus ’ta, mignonig ! Opala ! N’emaout ket da-unan, war a glevan. Donemat deoc’h, piv
bennak ez oc’h.

Youenn a yeas-tre da-heul ar c’hazh. Hennezh a lammas war barlenn un den kozh hag a oa en e
goazez war un iskis a gador goad, div vrec’h dezhi.

- Tostait, paotr yaouank, ma rin ur flourañ d’ho tremm. Ur paour kaezh dall zo ac’hanon.
- Dre benaos ouzoc’h ez on ur paotr yaouank neuze ? a c’houlennas dichipot.
- Desket ’m eus anavezout paotr diouzh plac’h netra nemet o selaou trouz ar c’herzhed. A-hend all,

piv bennak estreget un den yaouank a c’hallfe bezañ redet ken buan ha ken bliv war-lerc’h Rouzig?
- Ha bevañ a rit amañ en hoc’h-unan, hep den war ho tro, ha c’hwi dall. Ken digar-se eo an dud dre

amañ ?
- N’it ket da gaout nec’hamant ganin ma faotr, o skoazell o deus bet kinniget ar re all din ouzhpenn

gwech. Me am eus nac’het. Ar vuhez a renan am eus dibabet evel m’ho peus dibabet ho hini.
-  Hudour e tleit bezañ pa ouzoc’h ken hir a draoù war unan en em gavit gantañ evit ar wech kentañ !
- N’on ket, n’on ket. Pa oan bet skoet gant ar gwall gleñved a gasas ma gweled gantañ e oa bet ret

mat din tremen diouzh doare nevez ma buhez. Gant va namm diremed on deuet da vezañ, lakaomp…
spiswel.

Hag e tirollas da c’hoarzhin, ur skrij.
- Bevañ a ran war-c’hed eus kement a c’hoarvez tro-dro din. Ouzh an dic’hortoz ne vefen ket evit

talañ. N’eus trouzig na glevfen ha na gavfen penn dezhañ dindan nebeut. Ouzh ma foell e c’houlennan
kement hag ouzh ma divskouarn : bezañ war evezh, gwelout sklaer. Fraezh e klevan ne zistagit ket brezhoneg
evel ma c’henvroiz. Kêriad oc’h, hep mar. Evel-just, estregedoc’h zo bet achapet ac’haleno, c’hwi, avat,
n’oc’h ket evel ar re all…

… evel un heklev e divskouarn Youenn…
-  … a glask tennañ ar brasañ gounid eus kement kejadenn a reont. Petra a ra din soñjal kement-se ?

emezit-c’hwi. Feiz, klevet ’m eus ar joa en ho mouezh p’ho peus adkavet ho kazh, klevet ’m eus ho peus
graet ur gwir anv anezhañ… Trawalc’h eo din. N’emaoc’h ket e-soñj da zont war ho kiz, war-raok, war-raok
atav … N’eo ket gwir ?

Batet e oa chomet Youenn, abafet. Gwir a lavare ar c’hozhiad, spiswel e oa…
- Da betra bezañ choazet an digenvez ? a c’houlennas evit astenn ar gaoz.
- Ermit on, prederour. Ezhomm ’m eus an didrouz hag an didud evit steuñvenniñ ma soñjoù dindan

ma c’hlopenn. Mezeg on ivez, diouzh ma stumm ma-unan. Aozañ a ran louzoù diwar plant, a anavezan
diouzh o c’hwezh, traken. Mizer o kavout anezho, ’wechoù ! Dont a ra tud d’am c’haout, ganin o devez ar
pare diouzh o foanioù korf ha diouzh o foanioù spered ivez. Bevañ a ranker ivez… Stankañ gweladennoù am
bez eo gant Bisig e vezont. Pa soñjan, piv liv eo ?

-  Rouz, rouz evel ar c’hreun bara dre amañ.
- Brav-kaer, karet ’m eus bet ur pennad blev rouz gwechall gozh… Ma, n’eus ket deuet a naon deoc’h

? N’eus deuet tra ganeoc’h ?
- Geus, chomet ma zraoù a-stlabez ganin war ma lerc’h, er frankizenn all, ’vin ket pell…



VII

Plijus-meurbet e tremenas an nozvezh. Goude koan e voe marvailhet forzh pegement. Klask a
reas Youenn displegañ e vennozh hag e c’hoant. Alies e chome direspont an hini kozh. Lezel e frankiz
soñjal gant an den yaouank a felle dezhañ moarvat. Hag a-greiz-holl :

- Ha c’hoant ho pefe da gaout un tañva eus ar pezh a zo war hent dirazoc’h? „
- Alato, n’eus lakaet netra din en a-raok, gant-se ne c’hallit ket gouzout !
- Nann, n’ouzon ket. Ar pezh a ouzon ervat eo ez oc’h mennet da dapout un dra e-maez diraez, da

welout ar pezh n’eus bet sell ebet o parañ warnañ, da zifraostañ tachennoù chomet gwerc’h a-geit ha ma
’z eus anezho. Lorc’h zo ennoc’h Youenn. An harzoù a stank ouzh ho sellet eo ho re-c’hwi. Kit el lec’h
ma n’eus deuet da soñj da zen mont dre ma ne oar ket ez eus anezhañ.„

- Pe lec’h ?
- N’ouzon dare, n’ouzon ket pelec’h emañ. Met kavout a ra ganin ez eus anezhañ ablamour ma

c’haller e empentiñ. Klevet ’m eus anezhañ.
Tapout a reas krog neuze en un delenn vihan a oa chomet en disgwel en e gichen. Ampart ha

ouesk e reas d’e vizied redek eus an eil korden d’eben. Estlammet e oa Youenn gant mestroni an den war
e venveg hag a rae diwar neuze, koulz lavarout, un adkorf dezhañ. Da-heul an dishiliadennoù notennoù
sklintin ez eas kerkent e ene. Staget e oa da empentiñ broioù n’en doa bet gwelet biskoazh ha ken
splann, ken fraezh e teue stumm d’ar skeudennoù ouzh skramm gwerc’h e ijin ma ne oa tamm douetañs
ennañ e oa an tiriadoù-se e lec’h pe lec’h. Santadoù, fromoù, trivliadoù biskoazh klevet a oa tanet ennañ.
Dihunet e oa bet ennañ ur c’houn koshoc’h egetañ e-unan. Bepred e oa e hedgwel o vont war ledanat,
war sklaeraat. Kavout a rae gantañ a-benn neuze e oa an Hollved e dalc’h e spered. Dilamet e oa bet a-
ziwar-c’horre an Douar gant ur gorventenn, mezevennet gant ar grizilhad notennoù ha ne ouie ket mui
war pe du skeiñ gant niverus ha liesdoare e oa an hentoù a zigore outañ.

- Beaj vat, Youenn, a sone mouezh an telennour dall, met diwall da gavout muioc’h a hoal d’ un
nor eget d’ ar re all.

Ne oa ket ar mare da brezeg ar furnez dezhañ. Aet e oa spont hag anken digantañ ha laosket en
doa he brid war he moue gant e faltazi.

- Diwall da glevout gant korolladeg an notennoù frond un dra a lakai ez penn diguzhat.
-Tavit, tavit, telennour, brav eo deoc’h skuilhañ dour p’ho peus c’hwezhet tan !
Fetisoc’h-fetisañ e teue endro nevez Youenn da vezañ. A-daol-trumm e savas dirazañ ur oueliad

latar tev. O paouez echuiñ e oa an delennadenn gant teir notenn strinket er vann gant bizied an hudour,
teir notenn skañv ha difetis, tost diverzus, teir notenn a gensone ken dic’hortoz ken e taolent blaz an
dizanvez, frond an egor diziwezh. Teir notenn a reas d’an aer daskrenañ pell, pell evel pa ne zlefent ken
mervel.



VIII

Ha neuze e pladas an telennour e zorn ouzh ar c’herdin damvev c’hoazh ar c’hren enno. Ken e
renas an didrouz krenn. Kriz e voe da Youenn un troc’h ken garv. Dont a reas ennañ e-unan war e giz.

- Imram brav az peus graet Youenn?“
- Bravat imram 'm eus graet, strobineller. Bepred, bepred ez on bet aet larkoc’h, anez en em

gavout morse gant harz na bevenn. Gorreadoù ec’honoc’h-ec’honañ, ha me o tarnijal dreisto. Ha setu ’m
eus gwelet un nor, un nor divent en he sav-sonn dirazon, un nor hag a oa dibrenn ha disparl, digor bras.
En tu all, a-dreñv ur voger latar e oa an egor diziwezh en e led. Kichenik hag em befe graet al lamm bras
ha… tavet eo an ton. Perak n’eo ket bet lezet ho kerdin ganeoc’h da voudal ken na varfe an ton anezhañ
e-unan. Ur fazi e oa deoc’h. El lec’h ma oan n’eus troc’h ebet da netra, biken. Beajiñ a vennan ober, pell
diouzh hor planedenn, pell diouzh hor steredeg, betek ur vro divlaz, didrouz ha diliv a zere ouzhin.

- Arabat e oa dit mont re bell, Youenn. War-bouez pellaat diouzhit bevennoù da ved e stoko da
fri ouzh ur voger, un troc’h.

- Ne ray ket, graet ’m eus ma soñj, n’eus lec’h ebet diouzhin amañ, mont a rin da ergerzhout
takadoù dianav an egor.

- Fallat mennad, fallat mennad, bihanik kaezh. Bez ez eus unan eus reolennoù da geoded hag a zo
reizh evelkent : N’a ket en egor en tu all d’an harz lakaet gant Kevredad Meur ar Vistri.

- M’en argas ! Dre doujañ da seurt reolennoù ma strober dit da spered, e varver dic’houzvez, den
dall. An traoù-se zo gwirioù miret, diazezet beli hor mistri warno. Ganto emañ begenn binvioù hon
amzer, ganto emañ ar peadra da ober kavadennoù nevez, dizoloadennoù talvoudus. Un brav a didoueziañ
hag a zibab a vez graet ganto a-raok aotren kelenn nevezenti ar skiant. Kontrollerezh start a vez. Ha pa
soñjer, na pet reolennn, na pet lezenn zo touellerezh hardizh, gaou krenn ? En despet d’al lezenn, graet
evit mad ar pep brasañ sañset, on deuet er maez. Tonket e oa din ar seizh gwalenn a gastiz, ar seizh
kleñved warn ugent ha padal, an aer amañ zo ken yac’h hag e neblec’h. N’eo ket kerse ganin bezañ bet
disuj.

- Al lezenn ’m eus meneget eo Lezenn an Hollved ha n’eo ket brizhlezennoù ho pennoù bras a
netra ! Ha honnezh, al lezenn-se, ne zicheker ket anezhi !

- Gant petra ’n diaoul e vin diarbennet eno ?
- Evel ma ’m boa lavaret dit n’ouzon ket hiroc’h. Ni, ar furien diwar ar maez hon eus pep a lod

eus ar Ouiziegezh. Rannet eo honnezh etrezomp. Ma roez skouarn deomp holl e vi gwall skiantet. Da
vare ar Reustl Bras e oa bet lakaet deomp pep a dakad eus ar Gouzout da ziwall. Ar gouiziekañ-holl
ac’hanomp eo Ermit ar C’hastell hag a zo o chom pell, trema’r c’hornog. Gant hennezh, marteze, emañ
ar respont d’az koulennoù.

- Mont a rin d’e gaout.



IX

Gant un doumpi spontus e voe tennet Youenn eus e gousk. Diouzh ar skleurenn uvel, diaes dezhi
treuziñ ar prenestrier lous e ouezas e oa deiz anezhi. Er-maez e oa unan o firbouchal, o hejañ-dihejañ
binviji ponner ha trouzus hag o c’hrozmolat.

- Fidamdoulle, kregiñ a ri, kozh tan an diaoul !
Bec’h en doa Youenn oc’h anavezout mouezh den sioul an neizheur. Boull e oa e soñjoù evel ur

beurevezh divorenn. An debron gouzout, bet oc’h ober hillig dezhañ en derc’hent, a oa aet da youl start
ha dibleg. Distanet e oa e gorf, e spered. Ne voe ket pell o serriñ an traoù en e sac’h. Pa ’n em gavas war
an treuzoù e troas an hini dall e benn :

- Ur banne kafe a-raok mont kuit ?
- Laouen.
Youenn a garfe bezañ gouezet diouzh ar mousc’hoazh a oa o tiwanañ ouzh muzelloù an ermit.
- Petra a guzhit ouzhin ?
- Ne gav ket dit ez eo  ouzhin me eo kuzhet ar bed en e bezh?
E vanne a lonkas hep distekiñ hag eñ ha mont a-raok.
- Salud !  a hopas;
- Chañs vat ! a voe respontet.
Pa oa erru gant gwrimenn ar c’hoad hag a-raok mont gant ar wenodenn e gasfe betek an hent

«bras» e troas e benn etrezek al lochenn ma ne oa mui den o sellout outañ e-sigur kimiadiñ.
«Gwir eo ne wel berad»,  a lâras outañ e-unan.
Evit an ermit e oa aet Youenn da eñvor daou vunud a oa. Soñj en doa da vezañ chomet da sellout,

eus e brenestr, ouzh unan bennak o vont diwar-wel da viken e korn ar straed e-tal e ranndi e kêr. Abaoe e
villige ar c’horn straed-se lonket gantañ stumm ar c’horf hollgaret. Da betra chom da sellout, nemet ober
e roud d’ar melkoni ? Sellout a reas koulskoude ur wech diwezhañ ouzh ar frankizenn hag ar vogeriad
gwez uhel, kloz war he zro.

«Penaos e c’hall bevañ amañ»  a soñjas.
Ha raktal goude :
«Gwir eo ne wel berad.»



X

- Ne ouien ket e oa danvez ur foeter hent ennon, emezañ da Rouzig, c’hwez ennañ gant an tennad
hent lakaet a-dreñv dezhañ.

Ne oa ket sabatuet ar c’hazh gant kasadenn e vignon. Ur mestr baleer e oa anezhañ ivez hag a
wechoù ne veze ket an hini kentañ o skuizhañ. Un azezadenn a rejont e traoñ ur wezenn faou, stank an
delioù enni, un drugar bezañ en he skeud war greiz an deiz.

- Didruez an heol, keta, Loarigell Ruz !
Ha Youenn d’en em soñjal, en ur zebriñ, war ar c’hornad douar e oant o paouez treuziñ. Tamm

ha tamm e oa bet aet ar maezioù war cheñch. Ha teneroc’h a-se e oa bet Youenn ouzh ar c’hemm ma
n’anaveze eus ar maezioù nemet ar gompezenn unton, nepell diouzh kêr. A van da van e oa aet sershoc’h
ar c’hrapennoù, donoc’h ha strishoc’h ar stankennoù. Muioc’h c’hoazh e kamigelle an hentoù; evel renet
gant ur penn brell e vijent bet. Mall e veze gant Youenn bewech en em gavout war lein kement tosenn a
wele o tostaat. Alese e tape e selloù betek koll-gwel hag en e aez e veze pa veze uhel bintet evel-se. Ar
vro, ken kuzh ar pep brasañ eus an amzer, a zispake he sekredoù. Rak, en traoñ, e harze bepred ar
girzhier fonnus ouzh ar gwel. Ar stankennoù a oa anezho pep a vedig kloz warnañ e-unan e-lec’h na
dape na trouz na mouch avel. Diouzhtu pa save an hent avat, en em roe an douareier da welout, rannet-
disrannet etre mil takad liesliv hag unan en o framm glas-du.

- Bet eo savet ar vro-mañ gant mab-den, emezañ da Rouzig. «N’eus hogozik takad ebet ha n’en
defe ket den pe zen lezet e roud warnañ. Ret eo m’o defe bet aon bras an dud rak an ec’honder hag an
diavaez, a zalc’has da randoniñ, a-benn m’o defe savet o farkoù evel o zier, peder moger tro-dro dezho.»

Evit doare ne ouie ket da betra e oa bet savet kleuzioù. Na Rouzig. Tennañ vad anezho a ouie
ober avat. Ne oa ket dezhañ koulz tachenn jiboesa hag ar re-se.

Evit ar wech kentañ ne savas ket c’hoant gant Youenn da vont war-sav ur wech lonket e vagad
boued diwezhañ. E gein a harpas ouzh kef tev ar wezenn ha sellout, sellout ouzh ar vro digompez,
krec’h-ha-traoñ-holl. Ne welas tost menez ebet, tra nemet frailhoù don ha teñval o tigeriñ gorre an douar,
izelennoù gwezennek a hiboude ur wazhig bennak en donañ anezho.

«Chom ? Ya, chom ! Da betra redek diehan ? Hep ur sell diganin ouzh ar vro, ul lestr bras anezhi,
miliadoù a dud en e vourzh hag unan bennak en o zouez am dalc’hfe a-walc’h en e gichen…»

A-ziadreñv linenn gromm lein ur grugell e savas ur vouezh hag a gane un ton hirvoudus ha
melkonius. Ar c’han a yeas war e soñjoù. Kaset e oa betek ennañ gant mouchoùigoù avel flour. Pa dave
d’an avel e tave ar vouezh. Ha sevel a rae adarre, uhel ha tonius kent mervel da vat. Youenn a gavas
dezhañ e tonie ar vouezh-se gant dremm ar vro evel pa vije mouezh dezhi.

Pelloc’h, ouzh traoñ ur gribenn vihan, e oa ur savadurig tamolodet en e hunvre. E meur a lec’h e
oa goulioù bras o vazailhat ouzh ar mogerioù. A-greiz kousket e oa disac’het an doenn d’an traoñ. Iliav
fonnus a rae dezhañ ur gwiskad eil yaouankiz ha diwarnañ e save un tourig, a oa doare dezhañ da
evezhiañ an trowardroioù. Ne ouie dare da Youenn da betra bennak e c’halle ar savadur bezañ talvezet
gwechall, gant e bikernioù kizellet, rouedadoù maen e brenestrier a zidamme ar gouloù, e gornioù distro
louedet a deñvalder. Kavout a reas anezhañ brav. Gouzout a ouie e oa difouket eus an amzer dremenet, e
oa bet savet gant tud met er stad ma oa e tiskoueze bezañ ur strujenn ouzhpenn a-douez ar c’hlasvez
fonnus.

Ha trumm e krogas an anken ennañ a grabanadoù nerzhus. O vadinellat e oa e benn. Un hej a reas
dezhañ, ha turiañ a reas an dremmvro gant e sell, fiziañs gantañ da adkavout ar sederadenn berrbad deuet
dezhañ gant an arvest peoc’hus.

Kement ha ken bihan ma stokas e sell ouzh an dremmwel, damdeuzet er vorenn n’eus ket pell a
oa, hag a verke splann dezhañ a-benn neuze fin e hedgwel.

- Deomp, Goulou Loar ! a c’halvas.
Met ar c’hazh a oa deja gant e hent, troet e benn gantañ war-dreñv, evel pa vije ouzh e c’hortoz.



XI

Un devezh, war-dro serr-noz e cheñchas doare ar vro a nevez. Pouez-traoñ a oa gant pep troc’had
douar, a ziskenne gorrek betek koñfontañ dindan ur c’horreenn divent, lufrennaouüs hag arc’hantek.

N’en doa bet gwelet Youenn ar mor nemet diwar e egorlestr. N’anaveze ket e gejadenn gant an
douar, intret an eil gant egile a-wechoù, flemmet egile gant an eil a-wechoù all.

En deiz war-lerc’h e oa degouezhet sko en aod. Biskoazh c’hoazh ne oa bet ken tost doare ar vro
d’ ar gweladennoù ganet gant an delennadenn. An hunvre o tont da wir ? Ec’hon e oa pep tra tro-dro
dezhañ. Al lanneier diharz, an traezhennoù betek koll gwel hag a-dal dezhañ ar gorread divent, fiñv-
difiñv, kemm-digemm, liesliv ha liesdoare, ar mor. Hag er pelloù, ur gleizenn gromm a gloze warnañ.
Frankaet e voe warnañ gant kement a ec’honder ha lezel a reas alan ha c’hwez ar ramz dourek da
flac’hata ha da aloubiñ e gorf dre kement ode a oa ennañ.

Sachet e voe e evezh gant ur c’hastell pintet war ur beg douar roc’hellek. Disto e oa an holl
dourioù ha darn eus ar mogerioù a ginnige kouezhañ en o foull. Bet e oa sur a-walc’h, en amzer gozh, ur
c’hreñvlec’h divrall ha n’eus ken en e stourm hir ouzh an amzer e teufe dezhañ kodianañ. Youenn a
gredas dezhañ ne oa ket e gentañ gwelout eus ar c’hastell. Hag e welet en defe bet en e rambreadennoù e
ti an den kozh dall ? Neuze e teuas da soñj dezhañ en doa bet komzet kalz an ermit war e zivoud. Ur bam
pegen barrek e oa hennezh da daolenniñ ar gwirvoud daoust ma n’e wele ket.

Sevel a reas gant ar grapenn war-zu an nor vras kornzigor. Ul luziadell dismantroù ha tammoù
savadurioù en o sav e oa ar porzh. Ur vuoc’h n’he defe ket anavezet he leue.

- Dre amañ, den yaouank ! a glevas a-raok dezhañ bezañ aet un disterañ kammed er porzh.
Un den kozh a welas neuze, harpet ouzh ur vazh koad, daouladad glas-sklaer ha bliv en e zremm

guñv.
- Ouzh ma gortoz e oac’h ? a c’houlennas Youenn, laosket e lentegezh gantañ e Kergonan.
- O c’hortoz e oan unan bennak, ya, ne ouien ket avat e oac’h anezhañ.
- Trouz ho poa klevet neuze ?
- Ket, o c’hortoz e vezan bemdez Doue ha Doue ’n deiz. Bezañ talvoudus d’ unan bennak eo ma

brasañ c’hoant. Deuet oc’h moarvat da derriñ dezhañ.
- Karfe da Zoue e rafen…
- Sed amañ am eus lakaet a-gostez evit ho komper, a gendalc’has en ur ginnig ur skudellad

pesked da Visig.
- En dro-mañ oc’h aet dreist ho linenn ! N’oc’h ket gwirion ouzhin. Hennezh a oac’h o c’hortoz

ivez ?
- Ne oan ket. Gant ar souezh emañ ho kwad o vont e dour pa zlefec’h chom da brederiañ. Pa oan

gant ma lein em boa klevet c’hwezh ar c’hazh. Rak-se ’m boa miret ar restajoù evitañ» ... Ha pa welas
daoulagad dispourbellet Youenn : «lakaomp em boa klevet e viaouadennoù degaset gant an avel
bremaik. Gouzout a ran diouzh yezh ar c’hizhier hag anavezet em boa diouzhtu mouezh unan
marnaoniet. Amañ eo bras an ti, ha boas on da reiñ bod da voudoù a-bep-seurt. Setu c’hwi dinec’het ? »

- Erru on kustum ouzh ar seurt deoc’h er vro-mañ ! Bale bro ’m eus graet, ha ne oa ket mouchet
ma daoulagad ouzhin.

- A zo mat. Kit ’n ho koazez, emezañ en ur ziskouez ur pezh maen benet disac’het eus ur voger. «
Kalet eo ouzh ar revr met padout a ra dindan ar pevar amzer. Petra zo kaoz d’ho kweladenn ? Ouzhpenn
pourchas boued d’ho kazh emaoc’h oc’h ober amañ, sur ? »

- A zo gwir. Un ali on deuet da gaout.
- Evit alioù ne roan ket. Gwirionezioù traken. Pep hini a ra ganto ar pezh a gar.
- Lakaomp, ya. Ur pennadig zo ’m eus bet ur weledigezh. Ken ez eo bremañ e oan un den ha na

veze dic’hoantet gant tra, morse war e walc’h gant seurt ebet. Bep tro ma tigore dirazon un hent da vont
gantañ, e save keuz ennon d’an hentoù n’afen biken ganto. Kerkent ha ma plege ma c’halon gant ur
raktres dudius e kouezhe gwask an enkrez warnon, aon ganin da vezañ touellet ganin ma-unan, da
dremen e-biou plegennoù hoalusoc’h c’hoazh, da vezañ dic’houest da vont war ma c’hiz. Neuze em eus
roet douar d’am zreid, em eus kaset ar vignoniezh, ar garantez diwar ma zro. Kement a c’hallfe bezañ
harzet ouzh ma red war-raok am eus bet argaset didruez. Da doull-bac’h em eus bet lakaet kement a
c’hallfe bezañ bet goudor din.

- P’ho peus skiant eus ho techoù eo brav. Aesoc’h-se kavout ar pare, ’m eus aon.



- A gred deoc’h ! Pareañ 'vefe plegañ. Diwar seurt keusteurenn, surentez, kletadurezh, karantez,
n’on ket evit bevañ. Neuze em eus bet ar weledigezh. Ur pal am eus kavet, an hini nemetañ a zere
ouzhin dre natur. Ar pal nemetañ na c’hall biken bout tizhet ha pa vefen o redek war e lerc’h a-hed ar
beurbadelezh. Didermen an Hollved ! Didermen pa n’eus bevenn ebet dezhañ, didermen pa n’eur ket
evit e dermeniñ, dreist va veiz mab den eo. Ne ro tamm krog d’an ijin zoken. Siwazh ! Torret eo bet
krenn d’am gweledigezh, torret kriz gant ar soner daonet. N’eo ket reizh ouzh ar gwirvoud ! Hag an dra-
se ne zispeg ket diouzhin. Anv zo bet graet din ac’hanoc’h…

- Ha deuet oc’h d’am c’haout. Evit bezañ sederaet ? Startaet en ho kredenn? Ha darev oc’h da
glevout ganin estreget ar pezh a vennit klevout ? Dizouarit ma n’eus ken an dra-se da derriñ ho sec’hed !
Met diwallit da ziarbenn ur bras a zistokadenn, da gavout un harz ouzhoc’h estreget ho marv hoc’h-unan
!

- Ne vo ket, n’hall ket bezañ, mont a rin betek ma marv, n’eus bevenn all ebet. Mont a raio e-
barzh ma egorlestr peadra d ’en em vagañ ma buhez-pad, ar pep retañ da zresañ ma lestr. Amzer am bo
da vont pelloc’h eget ar pellañ takadoù eus an egor bet ergerzhet. Ne vin war roudoù den ebet. Ouzhpenn
tizh al luc’h e c’hallomp mont bremañ gant teknologiezh ar…

- N’emañ ket da c’houzout ganin, skribiton! Ar pezh a harzo ouzh ho red n’ho po tamm beli
warnañ. N’eus ket deuet da soñj deoc’h e c’hallfe an Hollved bezañ bevennet evit gwir, kloz warnañ e-
unan evel ur stoubenn vras ?

- Ne c’hall ket bezañ ha peoc’h gant-se !
- Trawalc’h eo deoc’h krediñ e ouzoc’h evit chom en diarvar, evit mirout a soñjal disheñvel ! N’

oc’h ket gwall brederour. Lakaomp e fazifec’h...
- Kozh kaozioù…
- Da betra oc’h deuet neuze ma kav ganeoc’h n’ho peus mann da zeskiñ digant ar re all ?
-  Lakaet oc’h da zen fur ha gouiziek gant tud zo. O c’hredet em boa. O c’hortoz ur prezeg

skiantet ganeoc’h.
- Ha me ne oan ket o c’hortoz unan ken pegus ! Lavarout a ran ez eus ur vevenn d’an Hollved.
- Ha pelec’h e vefe?
- E-lec’h ma tegouezhoc’h ganti.
- Hag echu an Hollved en tu all ?
- Ya.
- Gaou ! Lakaomp e vefe ur vevenn, honnezh a vefe etre hon Hollved-ni hag un DRA all. Anat

deoc’h n’eus bevenn na rannfe div lodenn. Ha pa vefe disheñvel krenn an traoù en tu all, renet gant
lezennoù dianav deomp, e vefe bepred an Hollved. Ha gwell a se m ’emañ ar rann dianav-se e
gwirionez, dudiusoc’h a-se ne vo ken !

- Brav ha poellek e teu ganeoc’h, ma faotr. Nemet ez it diwar skiant prenet ha poell ho
sevenadur. N’anavezez nemet un doare da soñjal. A-viskoazh e oa bet stourm war an Douar etre doareoù
diseurt da soñjal. Unan zo trec’h bremañ. Evit kelo-se e vefe an hini gwellañ ? Sujet eo ho spered d’ur
patrom nemetañ. Ma lakfes da vartezeadenn n’emañ ket an disparti etre daou LEC’H e rafes un tostaat
d’ar wirionez.

Youenn a oa divarc’het gant ken bras un dichekadenn. Eñ, bet dalc’hmat e-touez ar re wellañ e
gwellañ skolioù-meur e geoded, kavet abeg en e boellata gant ur c’hozh oristal diamzeret ! Biskoazh !

- Ma ! Teurvezit sklêrijennañ ac’hanon, ma ’z in kuit ac’hann gant muioc’h a zeskadurezh,
emezañ, flemmus.

- Pegen buanek oc’h, den yaouank. Marteze em eus traoù da zeskiñ ganeoc’h ivez. Kement a
ouzon am eus lavaret deoc’h. N’emañ ket an diskoulm ganin. Trawalc’h eo din ijinañ, meizañ, santout.
An hini a ouie da vad a oa o chom pelloc’h, war un enezenn, e-lec’h ma tle pep beaj war an Douar
echuiñ. Gantañ eo aet ar c’hevrin. En em zistrujet eo. Re enk e kave an Hollved marteze pe re bonner e
oa dezhañ bec’h ar gouzout. Ganin-me emañ d’an Hollved muzul ma froudennoù spered ha ma ijin.

Chom a reas a-sav gant e brezegenn. E zaoulagad boull a baras o selloù ouzh Youenn hag a oa
chomet dilavar. Ha neuze, dre ma n’en doa bet morse diskredet war e nerzh kendrec’hiñ, e silas dezhañ
gant ur vouezhig vihan :

- Ma c’hrediñ a rit ?
- Ne ran ket. Ne dennin ket diganeoc’h avat ho peus lakaet arvar ennon.
- N’ eoc’h ket, neuze ?
- Grin, c’hoarvez a c’hoarvezo!



Huanadiñ a reas ar c’hozhiad. Un tres nevez a oa deuet warnañ, tres unan a zo etre daou soñj hag
a glask tro da zispakañ ar pezh a zo war e spered. Youenn a soñjas dezhañ e oa an tu kreñv gantañ evit ur
wech.

- Ezhomm disammañ ho spered?
- Disammañ ! N’eo ket war ho spered-c’hwi e oa bec’h? Hag o c’hoari an tad kofesour bremañ !

Skoazell eo emaon war-nes kinnig deoc’h er c’hontrol, pabor ! D’am erbedadennoù e rankoc’h doujañ
strizh avat, ho ker a roit din?

- Ya.
War e zaoulin ez eas an den kozh ha tennañ a reas eus ur guzhiadell un tamm paper melenet ha

siellet. En astenn a reas da Youenn.
- Kemerit ha dalc’hit anezhañ kloz ganeoc’h betek kaout ezhomm.
- Petra eo?
- Istor ermit Enezenn ar C’hornog ne ’m boa ket kontet klok deoc’h. A-raok en em zistrujañ en

doa roet ar baperenn-se din. Skiant a oa dezhañ eus ar garg uhel a oa warnañ pa oa bet fiziet ar c’hevrin
meur ennañ, e gorf a oa bet lakaet da skrin d’ur sekred meur. Amañ emañ skrivet. Nemet, selaouit mat !
Arabat e vo deoc’h e lenn kent m’en em gavo ur c’hemm bras war an ardremez en Hollved, kent ma vo
dizistro da vad ho peaj betegouzout e trofe en ho penn dont war ho kiz ha brudañ ar pezh a ouifec’h.

- Ma ger a roan deoc’h. Diouzhin eo ar marc’had.
- Fiziañs em eus ennoc’h.
 Peurlipet e oa e skudellad gant Rouzig a-benn neuze ha staget e oa da baterat ken e findaone.
- Hemañ ho peus pleget dezhañ memestra, eme an ermit en ur ziskouez ar c’hazh.
- Ya, ul loarigell eo eñ, ne vir ket ouzh ar blanedenn da vont en he roud.



XII

Antronoz beure e voe dihunet Youenn gant fourradoù avel greñv o sailhat gant mogerioù dirapar
ar c’hastell. N’en doa ket kousket mat gant ar soñj e oa sekred an istrogelled diwar ar maez en e gerz.
Kaer en doa ober istrogelled anezho ne oa ket ken taer e gredennoù ha ma oant bet. Ur gaouad avel,
deuet dre wask ur prenestrig enk, a zistagas ur skouarnadig fresk gantañ. Peurzihunet e voe gant kement-
se ha mont a reas da begañ e c’hroñj ouzh barlenn ar prenestrig da arvestiñ ouzh an diavaez. Abaoe ma
oa tec’het eus kêr e oa bet an hinon o ren. Digoabr an oabl ha glas da skuizhañ. Aze e oa koumoulennoù
du gant o redadeg diroll hag a stleje dindano, dambar da lostenn hir ur plac’h nevez, goueliadoù glav a
gribe ar mor, a zivege ar bernioù dour. Torret e oa d’ar wrez ha leizh e oa an aer a vounte skeventadoù
freskijenn ennañ, un drugar. Ar mor a goeñve-zigoeñve spontus hag an houlennoù a darzhe ouzh an
tevenn gant un trouz braouac’hus hag en ur deurel strink a bep tu, evel moue wenn ar gazeg c’hlas.
Rouzig a oa dihunet pell a oa ha ne baoueze ket da fistoulat, atizet an tamm anezhañ gant ar wallamzer.

Krapat a reas Youenn a bevaroù gant ar viñs hag en em gavout war lein an tour uhelañ. A-vec’h e
oa difoupet war an hent-tro ma rankas briata ur granell vein kuit da vezañ c’hwezet kuit gant ar
gorventenn. Etrezek ar c’hornog e sellas. A-benn ar fin e tapas damwelout ar pezh e oa o klask. El lark
d’ur beg douar bras, a-fuilh ar reier warnañ, hag en tu all d’ur parkad kerreg ma stourme doureier gouez
diouzh o gwashañ, e oa ul linenn teñvaloc’h eget ar mor, un takadig douar digenvez, ken izel ma kave
gantañ e teufe ar c’hentañ gwagenn d’e veuziñ. A-boan ma veze gwelet dismantroù un tiig en e greiz.

«An enezenn ma tle pep beaj echuiñ, a soñjas, pep beaj war an Douar...»



XIII

- Diwar pe abeg n’ oc’h bet er c’hentelioù egorlestrlevierezh abaoe keid-all, Aotroù Loman
Youenn ?

- Chomet e oan klañv bras, Aotrou Loman Meur. Ne oan ket evit sevel.
- Ma karjec’h bezañ roet da c’houzout evel ma oa dleet deoc’h ober, e vije bet kaset unan bennak

war ho tro. Ar reolennoù a anavezit koulskoude !
- Ne oa ket holl ma skiant ganin gant an derzhienn, ’m eus aon.
- Diouzh reizh e tlefen ho kastizañ ha paneved ar varregezh vras a zo deoc’h e rafen laouen.
- Ar varregezh ?
- N’emañ ket da c’houzout ganeoc’h ez oc’h gwellañ loman ho remziad, hag ezhomm zo

ac’hanoc’h, tremen ezhomm.
O daou ez ejont betek burev penngouarnour rann an egordreizherezh. Kentañ gwech e oa da

Youenn gwelout hennezh kig ha gwad. Un enor bras e oa, a-hervez. Youenn avat, brudet ma oa evit e
demz spered disuj, a oa aet glas e zremm.

- Deuit-tre, eme e Veurded a-dreñv e vurev, ha kemerit pep a vanne laezhwin. Mat, Aotrou
Youenn, ne glaskin ket tro ganeoc’h. Gouzout a ran ez oc’h un den, lakaomp… iskis ha war un dro
speredet dreist. Betek-henn n’ho peus graet nemet diouzh ho penn hoc’h-unan ha diskouezet ho peus
fraezh n’houlec’h ket bezañ talvoudus d’hor c’hevredigezh hollvat. Studiet ho peus bet kalz, evel ma
n’eus ket ho par da ober zoken, da betra ? Erru e oamp dibasiant, me ’lâr deoc’h…

- ’M eus aon emaoc’h o koll…
- Gortozit ’ta ! Kinnig a ran deoc’h ul labour a zlefe bezañ diouzh ho c’hoant hag a rofe tro

deoc’h da zasprenañ hoc’h emzalc’h kasaüs. Kollet hon eus ul loarigell etre-strered nevez zo. Gant ul
loman dizampart hag a oa bet kaset war he lerc’h eo bet diroudet gwashoc’h c’hoazh eget ne oa. Al
loarigell-se a zo enni begenn ar skiant a-vremañ, binvioù eus ar priziusañ savet a-ratozh evit imbourc’h
an Hollved. Tapet he deus al loarigell en ur ziroudañ gremm dilerc’h etre-steredel en deus graet dezhi
buanaat spontus. Ha n’eus ken ar Gwent 002 a vefe nerzhus a-walc’h d’he adtapout gant ma vefe leviet
a-zoare. Ha n’eus ken un den a gredfen fiziout ar Gwent 002 ennañ eo c’hwi. Aspediñ a ran ac’hanoc’h
da lavarout ya.

- Petra eo ar Gwent 002 ?
- Un egorlestr nevez savet, war arnodiñ e gwirionez c’hoazh, ha chomet kuzh. Ho Saezhenn 245

en e geñver n’eo netra nemet un tamm melc’houedenn. Hag emren e c’hall chom e-pad ouzhpenn ur
c’hantved.

- Mont a ran !
Ar penngouarnour hag a oa o c’hortoz rankout arguzenniñ eurvezhioù-pad, rankout gourdrouz, a

chomas e fri war ar gloued. Gant daoulagad skoelf e lavaras :
- Sur oc’h ?
- Roet ’m eus ho koulenn deoc’h, n’emaoc’h ket o vont da ober chistroù!
Ar penngouarnour a oa aet e don reut digantañ :
- Ar stad he do soñj eus ho emroüsted, ra viot grataet diouzhtu en hec’h anv.
- Pegoulz e teuio-hi da bokat din ? eme Youenn, c’hwil.
- N’emañ ket ar c’houlz da farsal, n’eo ket dizañjer an afer. Ret e vo deoc’h loc’hañ an abretañ ar

gwellañ, pep eilenn amzer aet e-biou a ra d’al loarigell pellaat diremed.
- An abretañ ar…
- Hiziv, kerkent ha prest an traoù.
- Mat eo din. A-benn div euriad bennak e vin prest, amzer deoc’h sanailhañ en egorlestr boued

kazh evit bloavezhioù.
- Boued kazh ?
- Ya, evit ma c’henloman en ur mod…
- Met n’eus ket gwir da…
- Pe n’ez an ket !
- Mat eo, graet e vo.



XIV

P’edo o skarzhañ a-dreuz an ec’honder divent ne zeue elfenn gerse ebet d’e zebriñ, da herzel
ouzh e red. Anat e oa dezhañ e teufe e vistri da c’houzout e oa aet diwar-hent ha perak en doa roet e
asant ken aes. Profet e oa bet dezhañ an tu d’en em laerezh da vad. Berrboell a-walc’h e oa bet ar
penngouarnour da lakat etre e zaouarn gwellañ egorlestr ar bed.

Nec’hamant a vage gant e gazh avat. Tristik e oa. Ne oa ket yac’h e galon. Gwir eo ne oa ket ar
boestadoù diouzh e voued a-gent, tapet a-ziwar ar c’hleuzioù. Fiziañs en doa e tremenfe diouzh e endro
nevez ur seurt.

Pet mizvezh, pet bloavezh a oa aet e-biou ? Ne gonte ket mui. Da be vad ? Gwalc’het e oa e
galon gant ar soñj nemetañ en doa damsevenet kefridi e vuhez. Ur gefridi a chomfe damsevenet da
viken ?

Forzh penaos, el lec’h ma oa e oa aet diwar-wel kement arouez, kement merk a rofe ster da
fuadenn ar munutennoù. Deuet e oa an amzer evel an egor, divuzul, diveizus. An amzer a oa dezhañ e-
unan, a dremene hervez e stad spered, en em zastume a-wechoù, a yae war astenn a-wechoù all. Ne oa
na horolach nag eurier ebet da zastroc’hañ anezhañ a dammoù droch, da zegas da soñj dezhañ e oa aet
teir eur e-biou p’en doa bet-eñ berr amzer.

E penn kentañ e dreizh e oa aet e-biou dezhañ heolennoù diniver, a bep ment hag a bep sklaerder,
koumoulennoù egor ken difetis o sked hag o danvez. Pell be belloc’h e veze sklêrijennet al logell leviañ
ganto ken ne veze ket daou zevezh heñvel. Ha goude e oa deuet an noz klok, an duder leun.

Ha biken n’afe skuizh ? Biken ne zeufe kerse dezhañ da vezañ paeet ken ker e frankiz ? Ret e oa
dezhañ padout gant an digenvezder. Betek penn e ranke mont. Re vras ur felladenn en doa graet war an
Douar a-benn soñjal dont war e giz. Ne asoupo ouzh skoilh ebet, n’en do taol-kaer ebet ken da seveniñ,
da vagañ e damm lorc’h. Ha dont a rafe deiz pe zeiz da aspediñ an dra na felle ket dezhañ krediñ ennañ
da zont da derriñ unvander an Hollved ? Ar vouezhig-se en em roe da glevout muioc’h-mui. Diboan-
kaer e vouge anezhi er penn kentañ gant krabanoù e gredennoù divrall. Tamm-ha-tamm avat, e save
uheloc’h-uhelañ he randonerezh, he mousgoap. Ar vouezhig-se hag a lâre dezhañ ne oa ket gouest zoken
da vont dreist bevennoù e glopenn. He godiserezh a droidelle pell, pell el logell ha ne varve nemet gant
ar c’housk. Pa ne veze ket mui evit padout e komze ouzh e gazh hag en em gave gwell a-se.



XV

Dispeget e oa Youenn da sellout dre gwerenn-dal al lestr peogwir ne veze mui netra da welout.
Peurvuiañ e chome buket e zaoulagad ouzh an douchennaouegoù o c’hant lagad hag a daole
blinkadennoù liv. Pervezh ec’h eveshae mont en-dro an ardivinkoù. Deuet e oa da c’hedal e tireizhfe un
dra bennak ganto evit terriñ d’an enoe. Stourm ouzh aheurterezh ar gwikefreoù, lakaat e skiant hag e
boell da dalvezout evit diluziañ skoulmad pe skoulmad a vefe bet un dudi. Siwazh, al lestr burzhudus a
yae war-raok distroñs ha didrouz. Netra ne gouezhe, netra ne dorre.

N ’en doa bet tamm diaez korf ivez, tamm poan evit ober dezhañ c’hoantaat plijadurezh ar pare.

Na morse tamm sell ebet en diavaez.

Stag e veze bepred e zaoulagad ouzh dremmoù diniver al lec’hierezioù, muzulierezioù,
jederezioù ha korolladeg o lutigoù. Evel-se eo e verzas Youenn e oa aet un dra bennak a-dreuz. E
vignonezed elektronek a oa aet trumm e belbi. An ditouroù, ar sifroù a roent da welout a oa hol diboell
ha direizh. Entanet e voe raktal Youenn gant ar gudennig a zegase ur barr follentez el logell. Mont a reas
diouzhtu war studi ar fazioù-se. Buan e teuas da gompren e washae d’an traoù. Ha ne gave diskoulm
ebet.

Bepred ne selle ket er maez.

Ur pennad amzer goude – manet kousket teir gwech/debret c’hwec’h gwech – e c’hoarvezas un
draig hag a voe an eil tra dic’hortoz en ur par ken berr. Rouzig, bet ken sioul a-hed ar veaj, a voe hejet e
gorf gant kridiennoù nervennek. A-wechoù e yae da guzh, a-wechoù e veze birvilhet-holl evel pa vije bet
arnev gantañ. Kaeroc’h zo, selloù iskis a daole ouzh Youenn ha lezel a rae miaouadennoù skiltr.

Hep gouzout dezhañ e taolas Youenn ur sell er-maez.

Da gentañ ne reas ket kalz a van evit gwelout ar pezh a welas. Bet e oa o treuziñ kement a draoù
espar a-hed e imram ma ne souezhe mui gant arvestoù an Hollved. An dra a oa o fetisaat a-nebeudoù
dirazañ a denne d’ur goumoulenn egor. Hag en un taol krenn e lammas ar wirionez gant e boell. El lec’h
ma oa degouezhet gant e dreizh ne zlefe mui mont war arbenn da netra, pe danvez, pe goulou pe nerzh e
vefe. Ha koulskoude e oa an egorlestr o reiñ herr war-zu ur voger latar arwenn ha divent. Ar
c’houmoulennoù egor a zifetisa o neuz seul ma tostaer outo, betek steuziañ evel un touellwel, graet ma
’z int a elfennoù pellik an eil diouzh eben. E-skoaz an dra-se a oa didreuzus d’ar sellout evel mougasenn
e zouar-eñ.

Un dra all a lakae diaes e spered. Prest e oa da zegemer e oa danvez pelloc’h eget na ouie mab-
den, daoust ma tislavare an holl jedadennoù graet a bell a oa gant ar steredoniourien. An dra-se
koulskoude a veze gwelet tra ma ne oa mammenn sklêrijenn ebet ha ne zeue banne sklêrijenn ebet
anezhañ e-unan, a-hend-all e vije bet goulaouet al logell gantañ ha ne oa ket.

Dizale e voe gronnet al lestr penn da benn gant teodadoù kenweet a vrumenn fetis a yae d’ober ur
seurt gwiad.

Ken bras e oa ar steuñvenn ramzel ma oa hañval gant Youenn e oa an egorlestr o vont goustadik
a-dreuz dezho.

Goude bezañ treuzet meur a wiskad en em gavas a nevez dirazañ ur gorread fetis hag unton hep
ode na riboul. Bep ma tostae ouzh ar skramm plaen e voustre muioc’h-mui an anken war kalon Youenn.
Ha seul vui ez ae davetañ seul belloc’h e seblante bezañ evel pa ne deufe biken al lestr da doullañ al
liñsel bras, evel pa ne vefe ket tonket dezhañ anavezout kevrinoù an Hollved. Ha chomet e oa al lestr a-
sav ? Penaos gouzout ? Direizhet e oa an holl verkerioù er bourzh ha ken unvan e oa ar ouel latarek ken
ne cheñche tra en he neuz dre ma ’z ae an amzer e-biou ha ken ec’hon e oa ma oa mouchet ganti an
hedgwel a du da du. Dont a reas da soñj dezhañ e oa ouzh al lestr ur radar e-giz-gwechall. Unan a veze
staliet bepred en egorlistri daoust pegen diamzeret e oa o mont en-dro. Gantañ e ouife pegeit e oa ar
voger arwenn dioutañ. Hennezh, a soñjas Youenn, a zo ken eeun e deknologiezh ma c’hall bezañ ne vefe
ket direizhet gant an n’on petra a zo a-dal deomp. Reizh e troe an traoù gantañ diouzh gwelout. Pa stouas
e benn a-us dezhañ e chomas e fiñvadenn a-skourr gant ar souezh. Hervez ar radar ne oa al lestr o vont



en arbenn da netra. Ne dalveze nemet un dra: Ar skramm arwenn ne oa elfenn danvez nag energiezh
oc’h ober anezhañ.

Ar c’hazh a zalc’he da bennfolliñ diouzh e washañ.
Daoust pegen nec’het e oa Youenn ne grede ket dezhañ e selle kement a oa o c’hoarvezout

kelennadur an ermited. Ne oa ket e spered gant al lizher.

A-daol-trumm e voe hejet an egorlestr gant ur stroñsadenn. Tapout a reas gwelout penn a-raok
begek al lestr o sankañ hag o steuziañ gorrek er vorenn. Skodeget e oa pa oa gouest da welout al latar
dizanv o c’hounit bep a dammig war e ardivink. Diouzh e vent ha diouzh e dizh e tlefe al lestr bezañ bet
aet a-dreuz ar skramm e nebeutoc’h eget ur vilionvedenn eilenn. Padal edo oc’h arvestiñ dibres ouzh an
darvoud. Ha gwariet e oa an amzer ivez?

E penn a-dreñv al lestr e oa al logell hag hiroc’h a-se e pade an traoù. E vatimant a oa un daou
c’hant metr bennak a hed enni. Ha foeltret e oa al lestr hag a oa lonket un tamm brav anezhañ, e peseurt
stad e oa al lodenn aet en tu all ? Sabatuet e voe gantañ e-unan pa gomprenas e oa trec’h ar c’hoant
gouzout war an nec’hamant. Edo war-c’hed eus ar pezh a zegouezhfe en tu all. Setu-eñ entanet evit ar
wech kentañ en e vuhez gant ur vevenn ! Ne vefe ket pell o pakañ un hedgwel nevez flamm ha gwerc’h
eus pep sell en tu all.

Torret trumm e voe d’e brantadig jourdoul pa bokas gwerenn gromm al logell d’ar c’horreenn
wenn. Rak, e-lec’h toullañ anezhi ha sankañ enni evel m’en dije graet forzh petore karr er vrumenn, ez
ae ar werenn diwar wel, evel pa vije bet teuzet, hag ar voger wenn an hini a intre al logell atav ken sonn
ha biskoazh. Hep gouzout dezhañ e oa staget Youenn da gerzhout war-gil. Kentañ kiladenn en e vuhez !
Komzoù ermit ar c’hastell a zeuas da soñj dezhañ en-dro :

- Lavarout a ran ez eus ur vevenn d’an hollved ...
A van da van e teue trec’h ar mennozh-se da gement kredenn en doa betek neuze. Muioc’h eget

ablamour d’an arvest a oa o c’hoari dirazañ eo gant eñvor daoulagad glas donvor an den kozh en doa
kenteliet anezhañ e oa e gredennoù o vont e koazh. Ar seurt den ne c’halle ket bezañ faziet. Edo an
dispac’h o ren dindan e glopenn, edo mein benet pervezh savadur e ouiziegezh o vont d’an traoñ unan
hag unan.

Peogwir e oa diarvar dezhañ e varfe ne oa mui nemet ur sorc’henn nemeti war e spered :
kompren. Neuze e klevas heklev un dra bennak o voudal en e zivskouarn, dispis hag aloubus. Klozañ a
reas e valvennoù war boull e zaoulagad. Arabat e oa lezel herr gant ar fromadenn verrbad, ret e oa dont
mestr warni. War fraeshaat e oa an trouz ha neuze e klevas notennoù sklintin an delennadenn.

E zaoulagad a zigoras en-dro. Torret e oa d’ar strobinell.
N’edo mui ar voger nemet war-hed ur metr dioutañ. Tamolodet e oa Bisig ouzh e dreid, diflach-

kaer. Hag a-greiz-holl e savas hag anez lârout e genavo, e lammas d’an tu all.
- Bisig, deus en-dro, n’am lezez ket ma-unan ! a hopas warnañ.
Gant e zaoulagad e reas an dro d’ar c’hornig enk a chome gantañ. War un daol war-nes bezañ

lonket e oa al lizher. En ur jestradenn brim e tapas krog ennañ. Etre daou soñj e chomas. N’houle ket
dioueriñ skoazell den. Ha ma teufe dezhañ mervel hep gouzout, bezañ deuet betek aze evit netra ! Neuze
e rogas ar siell, e tiruilhas al lizher hag e lennas.

«D’am mignon, ermit ar c’hastell,

Bugale tud an douar bras a veze klevet alies o c’houlenn gant o zad : Penaos, tad, e c’hall un
den chom bloavezhioù-pad war un enezennig hep kavout hir e amzer ? Hag o zad, tud fur anezh, da
respont : Hennezh, bugelig, a vev diwar e soñjoù, enk an douar dindan e dreid, ec’hon an tachennoù
ergerzhet gant e spered. Pelloc’h eget n’hallimp mont biken ez a hennezh a-c’haoliad war e ijin. E
faltazi, e skiant hag e furnez a dalv dezhañ da vro. D’ar c’houlz-se e oan yaouankik, spered din avat evel
d’ur c’hozhiad. Neuze e oa kouezhet warnomp barradoù spouronus ar Reustl Bras. Ouzhpenn ar
vantridigezh a lakaas em c’halon e voe kaoz d’am flanedenn da cheñch dieiltro. Bet e oa un den ouzh va
c’haout, dileuriet gant speredoù meur an ampoent ha karget e oa da lakaat e skrin va spered, lakaet
dibar, un dra ha na oa da vezañ gouezet gant den all ebet ha na oa ket an anaoudegezh anezhañ da
vezañ  kollet ivez. Touiñ a ris e legadiñ d’ unan all dibabet mat ganin a-raok mervel. Koulskoude,
kerkent ha klevet an dra e ouezis e vefe debret ma buhez gant an dra-se hag en em zistrujfen deiz pe zeiz.
Alese ma ’m eus fiziet al lizher-mañ ennout-te pa n’eus den all ebet am befe kement a fiziañs ennañ.

Anv zo eus bevennoù an Hollved. An holl ac’hanomp, ermited, a zo bet silet ennomp elfennoù eus
ar wirionez. Din-me eo bet diskuliet krenn. N’eo ket diziwezh an hollved. Bras eo, bras-meurbet zoken,
met un termen zo dezhañ, harzoù evel d’ur vro. Doaniet spontus en em gavis gant ar c’heloù. Diwar
neuze e ouien ez afe atav ma ijin dreist d’ar gwirvoud. Enk e oa warnon, kabestret va spered evel pa vije
bet lakaet war e dro ar speurennoù a zo d’an Hollved.»

Aze e chomas Youenn a-sav gant e lennadenn, amzer dezhañ sellout pelec’h e oa erru ar voger.
Sko ennañ e oa koulz lavarout. Amzer a chome gantañ da c’houzout, ne oa ket hir al lizher ken.

«Hag en tu all, petra zo en tu all ? az klevan o c’houlenn. Penaos en displegañ? N’eus na ger na
tro lavar evit livañ an dra-se. Pell en tu-mañ d’ar wirionez e vefen o lavarout n’eus mann. N’eus ket eus
an tu all, a-benn ar fin. An hollved zo un ijinadenn divent hag en tu all d’ar speurenn n’eus bet ijinet
netra, an tu all n’ EO ket bet ijinet. Un hunvre e-kreiz ar c’housk, setu ar pezh ez omp, ha netra ken. A-
wechoù e kav din bezañ un dudenn en ur romant hag a vefe e bik echu e-lec’h ma echu an Hollved.»

N’eus netra ken da skrivañ diwar-benn Youenn.

